
   Кĕмсĕртетрĕ тӳпере. Унтан

Çил шавларĕ, аврĕ йывăçа.

Çапрĕ вăл чӳречерен тан-тан!

Вĕçрĕ çӳлелле çурса каçа.



Çиçĕм çиçрĕ васкаса çӳлте,

Шав çĕкленчĕ таврара тепре.

Çавăнтах тем пулчĕ пĕлĕте:

Килчĕ-анчĕ йĕпетсе çĕре.



Çумăр çурĕ, ак, курăксене,

Çул çинче пусарчĕ тусана.

Çапрĕ йĕпетсе чӳречене.

Парнелерĕ ырă сулхăна.



Сывлăш уçăлчĕ вара тинех,

Пăчă сывлăш сивĕнчĕ кăштах.

Çумăр çурĕ те çине-çине,

Ывăнса вăл чарăнчĕ часах.



Кĕç тавралăх ларчĕ шăпланса

Çумăр чарăнсассăн тумлама.

Юлчĕ çеç ун хыççăн тап-таса

Сулхăн сывлăш уççăн сывлама.

  